SMUTNJA JE GORA OD UBISTVA
Neka je hvala Allahu, dž.š., Gospodaru svih svjetova! Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Uzvišeni Allah u Kur'anu časnom poručuje: ''Sve životinje koje po Zemlji hode i sve ptice koje na krilima svojim lete svjetovi su poput vas.'' (El-En'am, 38.)
Braćo moja u Dini Islamu! Osim što ovim ajetom Uzvišeni Allah želi da nam ukaže na to kako je On Stvoritelj i životinja a ne samo ljudi, te da su životinje savršenstvom svog izgleda i svojim organima slične ljudima, On nam poručuje da su one i svojim ponašanjem slične nama. 
Nedavno sam gledao jedan video na kome su bila dva psa, između kojih je bila pokretna kapija kroz koju su mogli da se vide. Kad je kapija zatvorena i ne mogu jedan drugom da priđu, oni laju jedan na drugog. A kad im vlasnik otvori kapiju i nađu se jedan drugom oči u oči, oni ušute i samo se gledaju. To njihovo ponašanje je poput ponašanja nekih ljudi, koji imaju nešto protiv jedan drugog. Kad su zajedno oni šute, a kad se raziđu i nađu sa svojim društvom onda ''laju'' jedan na drugog. Apsolutno je ista situacija i sa nekim ženama.
Mi, nažalost, nemamo hrabrosti da pričamo jedni sa drugima niti imamo volje da prihvatimo mišljenja drugih. Mi mislimo da smo najpametniji i bojimo se da će nam neko reći da nismo upravu. I pored svih ovih mjera, koje nas u zadnjih godinu i po dana razvaljuju i razdvajaju (umjesto da nas opamete i povežu), mi pristajemo na nametnutu igru i radimo na razgradnji naše zajednice. Umjesto da se ponašamo onako kako to Uzvišeni Allah i Njegov Poslanik, s.a.v.s., od nas traže – da budemo braća i sestre, mi se ponašamo kao da smo jedni drugima neprijatelji. Umjesto da se međusobno pomažemo, mi jedni drugima postavljamo nogu i radujemo se tuđoj nesreći ili je željno očekujemo. To nikako ne valja i to ćemo sigurno svi osjetiti, prije ili kasnije. A mnogi su već i osjetili.
To što neki od nas rade nije ništa drugo do li smutnja (fitna), za koju Uzvišeni Allah u suri El-Bekare kaže da je gora i teža od ubistva. A ubistvo jednog čovjeka nije ništa u poređenju sa ubistvom jedne zajednice. Zato Gospodar poručuje: ''Klonite se smutnje, jer ona neće pogoditi samo one među vama koji su je izazvali.'' Dakle, nemojte paliti vatru u šumi, jer će šuma izgorjeti! Kao što će izgorjeti i onaj koji je potpali, na što Uzvišeni Allah na kraju ajeta i upozorava: ''I znajte da Allah žestoko kažnjava.'' (El-Enfal, 25.)
Braćo moja! Kroz sva ova dešavanja, a naročito u zadnje vrijeme, stekao sam utisak da neki ljudi ne razumiju ili ne žele da razumiju poziciju u kojoj se nalazi naša zajednica. S toga koristim priliku da ukažem na neke činjenice, koje bi nam, ako smo vjernici, trebale da pomognu da otklonimo smutnju i nastavimo dalje da gradimo našu zajednicu. 
Kao prvo. To što naš džemat nosi ime po časnom insanu r. Izetu Naniću (koji je iz Krajine) apsolutno ne znači da je ovo krajiški džemat. To što ga neki tako doživljavaju ili nazivaju samo ometa naše bratstvo i daje izgovor ljudima (koji nisu iz Krajine) da ne budu dio ovog džemata. Dakle, džemat se ne zove Krajiški, već Bošnjački kulturno-sportski centar ''Izet Nanić''. A zove se Bošnjački zato što su 99% članova Bošnjaci, i to iz svih dijelova BiH. Naravno, on sasvim ravnopravno pripada i našim članovima koji dolaze iz drugih zemalja.
Drugo. To što neki ljudi nisu zadovoljni radom džematskog odbora, ne znači da odbor nije aktivan ili da nije zainteresovan za rad džemata. Isto važi i za aktivnosti naših sestara. Sve do početka korone i uvođenja ''anticovid'' mjera mi smo imali mnoge aktivnosti, kao što smo mnoge i planirali ali smo ih morali otkazati. Čak smo skoro pet mjeseci džamiju morali zatvoriti. A svo vrijeme zadnjih godinu i po dana bilo je zabranjeno okupljanje u njoj. Tek smo se u zadnjih mjesec dana ohrabrili te (uz obavezno 3G pravilo) pokrenuli druženja, što je nažalost kod nekih naših džematlija izazvalo sramotne reakcije i bojkot prema džematu. A sada, evo, imamo i novi problem zvani pravilo 2G, zbog kojeg ćemo opet morati da napravimo pauzu u druženjima i da se nadamo nekom boljem vremenu. 
S tim u vezi, želim da nas podsjetim na to da trenutni prostorni kapacitet našeg džemata ne odgovara našim potrebama, te da moramo razmisliti o njegovom proširenju ili dogradnji još jednog objekta ili, pak, rušenju starog i izgradnji novog većeg objekta, za što su nam potrebni inžinjer i projekat. Kao što znate, mi nemamo mektepske prostorije, niti prostoriju za omladinu, kao ni normalne prostorije za druženje. Ženska soba (koja je, šahovski rečeno, postavljena ''na ge'') uopće nije primjerena, dok je muška kafeterija (koja je ustvari garaža) također nakrivo postavljena. 

I treća stvar, koje neki ljudi nisu svjesni ili je svjesno negiraju, jeste da sve naše džematlije (bili oni u odboru ili ne) imaju jednaka prava i obaveze, osim predsjednika i imama, koji po statutu imaju malo veću odgovornost. To znači da se oni ne sustežu od odluka koje su u interesu džemata, niti dopuštaju ono što je na štetu džemata, makar se to nekim ljudima i ne svidjelo. Oni postupaju po statutu i pri tome ne traže zadovoljstvo ljudi, već Allahovo zadovoljstvo. Jer, za razliku od Allahovog, zadovoljstvo ljudi je nemoguće postići. 
Zato, na kraju molim Dragog Allaha da nas uputi na Pravi put i da nam pomogne da postignemo Njegovo zadovoljstvo. Amin.
